Үткәргечләрне бер-бер артлы һәм параллель тоташтыру

(VIII сыйныфта физика дәресе)
Рәмлә НУРИЕВА,

Арча районы Шушмабаш урта мәктәбенең югары квалификация категорияле физика   укытучысы
Максат.  Бер-бер артлы һәм параллель тоташтыру вакытында ток зурлыгы, көчәнеш һәм каршылыкны исәпләү закончалыкларын ачыклау. Ом законын куллану, электр чылбыры җыю, чылбырны схемада күрсәтә белү һәм схемаларны уку күнекмәләрен үстерү. Укучыларда күзәтүчәнлек, чагыштыра белү, экспериментка нәтиҗә  ясый белү күнекмәләре булдыру.

Җиһазлау. Ток чыганаклары, резисторлар, амперметр, вольтметр, өзгечләр, лампочкалар, тоташтыру үткәргечләре, таратма материал,  тезислар,   презентация.
Дәрес барышы
I. Дәресне оештыру

II. Белемнәрне актуальләштерү
1. Видеоматериал. «Фиксики. Провода» мультфильмыннан өзек карау. 
Укытучы. Иң гади электр чылбыры ток чыганагыннан, ачкыч, лампочкадан тора. Бу чылбырда электр энергиясен кулланучы берәү генә – электр лампочкасы. Ләкин тормышта, видеодан күренгәнчә, андый чылбырлар сирәк очрый. Нигездә чылбыр күпсанлы кулланучыдан тора, һәм алар төрлечә тоташтырыла. 
          1 нче слайд. Кечкенә генә телевизор пультының да схемасы нинди катлаулы. Катлаулыны аңлар өчен, гадидән башлап өйрәнергә кирәк. Димәк, безнең бүгенге дәрес темасы –  «Үткәргечләрне тоташтыру ысуллары». 2 нче слайд. 
2. «Почмаклар» уены  төркемнәргә бүленү максаты белән оештырыла. Укучыларга карточкалар өләшенә. Сыйныф бүлмәсенең дүрт почмагына «Ток зурлыгы», «Көчәнеш», «Каршылык», «Чылбыр» дигән табличкалар беркетелә.

Карточкалардагы  сүзләр:

• Корылма, вакыт,  амперметр.
• Корылма, эш, вольтметр.
• Чагыштырма каршылык, үткәргеч озынлыгы, аркылы кисем мәйданы.
•Гальваник элемент, өзгеч, лампа, үткәргечләр.
(Карточкалардагы сүзләр буенча төркемнәргә берләшергә тәкъдим ителә. Ни өчен шулай берләшкәннәре аңлатыла.)

  Нәтиҗә. Әйе, укучылар, сез чылбырдагы электр тогын характерлау өчен кулланыла торган зурлыкларны кабатладыгыз.   (Укучылар яңа төзелгән төркемнәре белән номерланган өстәлләргә кара-каршы утыралар.)
3. Терәк схемалар белән эш.    
Укытучы. Схемаларда үткәргечләрне бер-бер артлы һәм параллель тоташтыру вакытында гомуми зурлыклар ничек табылуы бирелгән. Сез шуларга нигезләнеп эшләрсез. Шул ук вакытта бу закончалыкларны ныграк истә калдырырга тырышырсыз. Терәк схема белән танышып чыгыгыз. 
            Слайдта ике чылбыр схемасы сурәтләнгән.   

Бу чылбырларның аермасын табыгыз. (Укучыларга бу тоташтыру төрләренең исемнәре әйтелә.)
1 нче нәтиҗә. 1 нче схемада өч лампочка бер-бер артлы тоташтырылган. 

2 нче нәтиҗә.  2 нче схемада лампочкалар  икесе дә А һәм В нокталарына ялганган. Мондый тоташтыру  параллель тоташтыру дип атала. 
Ә үткәргечләрне бер-бер артлы һәм параллель тоташтыру вакытында гомуми зурлыклар ничек табыла?

   (Әңгәмә барышында үткәргечләрне тоташтыруның үзенчәлекләре кабатлана.) 
4. Үткәргечләрне бер-бер артлы тоташтыру закончалыклары.
           А) Барлык бүлемтекләрдә дә ток зурлыгы бер үк.
          Аналогия: торбага күпме су агып керсә, нәкъ шулкадәр су агып чыга, беркайда да җыелып тормый. Ток та су агымына охшаган.

          Ә) Чылбырдагы гомуми көчәнеш бүлемтекләрдәге көчәнеш суммасына тигез. Бу тигезлек энергия саклану законыннан килеп чыга. Көчәнеш электр кырының корылманы күчереп йөртү өчен башкарган эшенә тигез. Ә гомуми энергия һәр бүлемтектә тотылган энергияләрнең суммасына тигез.

        
Б) Тулы каршылык аерым бүлемтекләрдәге каршылыклар суммасына тигез
В) Үткәргечләрне бер-бер артлы тоташтырганда без үткәргечне озынайткан булабыз, ә үткәргеч озынлыгы арткан саен каршылык арта.
         5. Үткәргечләрне параллель тоташтыру закончалыклары.
А) Гомуми ток зурлыгы тармакланган бүлемтекләрдәге ток зурлыклары суммасына тигез.  
          Ә) Гомуми көчәнеш параллель ялганган өлешләрдә бертигез.
          Б) Гомуми каршылык аерым үткәргечләр каршылыгы суммасыннан кечерәк. 

6. Хәзер, укучылар, сезгә бу чылбырларны җыярга кирәк булачак. Так номерлы өстәлдәгеләр – слайдтагы беренче, ә җөп номерлы өстәлдәгеләр икенче сызым буенча эшләр. 
Ток белән сак эш итегез! (Куркынычсызлык техникасы кагыйдәләре искәртелә.) (Слайд)
· Эш барышында үз сәламәтлегебезне саклыйбыз;
·  Чылбырда төзексезлек килеп чыкса, чылбырны өзәбез;
·  Ток чыганагының уңай полюсыннан килүче үткәргечкә «+» тамгалы клеммага ялгыйбыз
· Приборлар белән сак эш итәбез.
· Юеш куллар белән токлы үткәргечкә кагылырга ярамый!
7. Проблемалы ситуация тудыру:
– чылбырларны җыйгач, аларны чагыштырабыз; 
– Укучыларга бер лампочканы борып алырга тәкъдим ителә. Нәрсә күзәтәсез? Ни өчен? (Төркемнәрдә фикерләшү, аңлатырга тырышу.)
8. «Гирлянда» дигән демонстрацион тәҗрибә
Гирлянда ярдәмендә бер-бер артлы чылбырда 1 кулланучыны өзгәч, чылбырның да өзелүен күрсәтү. Ә параллель чылбырда өзелмәвен аңлату. Гирляндада ике төр тоташтыруның да очравын күрсәтү.
9. Уйла!

1. Гирляндаларны еш кына кесә фонаре лампасыннан ясауларын сез инде беләсез. Лампочкаларны бер-бер артлы ялгыйлар, һәм аларның һәркайсына бик кечкенә көчәнеш туры килә. Ни өчен бер лампочканы сүтеп алып, аның патронына бармакны тидерү куркыныч? (Фонарь лампочкасының каршылыгы кечкенә – берничә Ом, ә барлык гирлянданың каршылыгы берничә йөз Ом, ә бармакның каршылыгы берничә мең Ом. Бер-бер артлы тоташтырганда көчәнеш каршылыкка туры пропорциональ. Шуңа бармак аша чылбырның барлык көчәнеше узачак.)
10. Истә калдыру күнекмәләре:

          • Ни өчен бер-бер артлы чылбыр көчәнешләрне бүлүче дип атала? (Тулы көчәнеш аерым бүлемтекләрдәге көчәнешләр суммасына тигез.      Аерым бүлемтекләр очындагы көчәнеш Ом законы ярдәмендә табыла.)
           • Ни өчен параллель чылбырны электр тогын бүлүче дип атыйлар? (Гомуми ток зурлыгы бүлемтекләрдәге ток зурлыкларының суммасына тигез.)
          • Бер-бер артлы чылбырда нинди зурлык үзгәрми? (Ток зурлыгы.)
          • Ә параллель чылбырда нәрсә үзгәрми? (Көчәнеш.) 

11. Тормышта кулланылышы.
Укытучы. Ничек уйлыйсыз, тормышта кайсы ялгау төре яхшырак? (Икесе дә үз урынына кирәк.) 
· Фатирларда электр энергиясен кулланучылар ничек ялгана? Ни өчен? (Параллель, чөнки алар барысы да 220 В көчәнешкә көйләнгән, берсе эштән чыкса да, калганнары эшләвен дәвам итә.)
· Чыршы гирляндасы белән очраштык инде.  Ни өчен лампочкалар бер-бер артлы ялгана?  (Бер-бер артлы, чөнки лампочкалар 220 В тан күпкә кечерәк көчәнешкә исәпләнгән.)
Хәзер мин сезгә видеоматериал тәкъдим итәм. («Саклагыч» видеоматериал карау.) Бу видеоматериалда нинди  төр тоташтыруның өстенлеге кулланыла? (Бер-бер артлы тоташтыру. Чылбырны саклау ролендә кулланыла, ток көчәйгәндә саклагыч кына эштән чыга, чылбыр автоматик өзелә.)
12. Өй эше. «Яшь конструкторлар»

· Өч лампадан (яшел, ак, сары) торган чылбыр схемасы сызыгыз. Әгәр ак лампаны борып алсаң, яшел һәм сары лампалар яна, ә яшел лампаны борып алсаң, берсе дә янмый башлый. Ни өчен?
Бу инде катнаш тоташтыру өлкәсенә кагыла. Алга таба сез аны өйрәнерсез һәм яңа ачышларга рухланырсыз, дип ышанып калам.

13. Рефлексия 
Физика фән буларак бик күп белем бирә, ләкин бүген өйрәнгән тема, электр чылбыры турында белемнәр гамәли яктан аеруча әһәмиятле һәм кешегә гомере буе кирәк булачак.
Кулланылган интернет-ресурслар:
1. http://class-fizika.narod.ru/
2. https://ru.wikipedia.org
3. http://dic.academic.ru

